
   KUALA LUMPUR, 8 Mei (Bernama) -- Datuk Seri Dr Mahathir Mohamad berkata
anggota Umno perlu bersedia menghadapi cabaran dan ujian lebih getir pada
masa hadapan sebagai sebuah parti yang merupakan manifestasi cita-cita
bangsa dan negara.
   "Kita harus sedia bersaing dengan bangsa-bangsa lain yang lebih maju
dan mendapatkan hak kita," kata Perdana Menteri.
   Umno yang menerajui Kerajaan harus memainkan peranan positif memastikan
rakyat, terutamanya bangsa Melayu, bersedia menghadapi masa depan dengan
kekuatan mental dan kerohanian, katanya dalam kata-kata aluan buku terbitan
khas sempena ulang tahun ke-50 Umno.
   Dr Mahathir, yang juga Presiden Umno, mahu orang Melayu menguasai ilmu
yang tinggi dalam setiap bidang serta dapat menyesuai diri dalam setiap
keadaan dan perubahan yang berlaku.
   "Pada hari ini kita merayakan ulang tahun parti kita ke-50 ini, marilah
kita memperbaharui tekad kita mempertahankan keunggulan parti kita sebagai
kuasa yang merintis dan memimpin perjuangan rakyat ke arah mencapai satu
wawasan yang menjanjikan kecemerlangan hidup dalam era baru abad
mendatang," katanya.
   Dr Mahathir berkata, ulang tahun ke-50 Umno bertepatan dengan titik
permulaan atau kebangkitan bangsa Melayu merebut kegemilangan yang hampir
pupus.
   Umno telah menunjuk dan membuktikan bahawa bangsa Melayu mempunyai
kekuatan moral dan kerohanian untuk mencapai kemajuan sejajar dengan
bangsa-bangsa lain tetapi ia tidak harus berpuas hati dengan apa yang
dicapai setakat ini.
   "Ujian dan cabaran kita sekarang ialah menggunakann kecemerlangan
prestasi kita sekarang sebagai asas untuk terus meningkat maju dan mencapai
keagungan bangsa, negara dan agama dalam abad akan datang," katanya.
   Beliau berkata, Umno sebagai sebuah parti politik tertua, telah banyak
teruji dan sesetengah ujiannya amat besar hingga mengancam kewujudannya.
   "Kecemerlangan prestasi negara sekarang adalah hasil titik peluh, jerih
payah dan linangan air mata pemimpin-pemimpin kita dari zaman Datuk Onn
Jaafar, Tunku Abdul Rahman Putra Al-Haj, Tun Abdul Razak Hussein, dan Tun
Hussein Onn hinggalah sekarang," katanya.
   Generasi Melayu yang sudah mencapai kemajuan dan kejayaan dalam setiap
bidang hidup, adalah mereka yang telah meraih hasil perjuangan dan wawasan
pemimpin Umno yang lepas, katanya.
   Perdana Menteri berkata, Umno terhutang budi kepada pemimpin-pemimpin
parti itu kerana berkat kebijaksanaan mereka memimpin Umno segala cabaran
dan ujian terhadap bangsa Melayu dilalui dengan jayanya.
   Dr Mahathir berkata, Umno telah berjaya mengekalkan pengaruhnya dan
kewibawaan sebagai sebuah parti yang berjaya merintis dan membawa rakyat
majmuk di negara ini untuk membangun dalam sebuah negara yang demokratik
dan adil.
   "Umno dari awal lagi memperjuangkan wawasan bahawa masa hadapan negara
terletak pada keharmonian, rasa saling mengerti dan muhibah rakyatnya yang
terdiri daripada berbilang kaum, budaya dan kepercayaan.
   "Kini Malaysia, tanah air mereka ini, aman damai, makmur dan maju. Kini
Malaysia menjadi contoh sebuah negara majmuk yang berjaya dan rakyatnya
hidup aman damai dan menikmati kehidupan yang makmur.
   "Inilah kejayaan Umno yang amat kita banggakan. Kejayaan ini mendorong



kita untuk bertambah yakin dan meneruskan proses membangunkan negara yang
mempunyai satu bangsa Malaysia yang harmonis pada masa hadapan," katanya.
   Dr Mahathir berkata dakwaan sesetengah pihak kononnya Umno yang
ditubuhkan pada tahun 1946 membela kepentingan bangsa Melayu sedangkan Umno
sekarang menghakis hak-hak istimewa orang Melayu adalah bertujuan
semata-mata untuk memutar-belitkan hakikat dan kebenaran sejarah sahaja.
   "Umno sekarang tiada bezanya dengan Umno dahulu kerana ia masih
meneruskan cita-cita, matlamat dan aspirasi Umno dalam memperjuangkan nasib
bangsa Melayu.
   Malah Umno sekarang lebih besar perjuangan dan aspirasinya untuk
membawa bangsa Melayu, rakyat dan negara ini ke arah kemajuan paling pesat
dalam sejarah dunia moden yang tidak pernah diimpikan oleh pejuang-pejuang
Umno yang dahulu," katanya. -- BERNAMA

